
1. Chief Minister hlui Pu Lal Thanhawla Nupui Pi Lal Riliani (kum 82),
nimin tuka thi chu vawiin chawhnu dar khat hian Zarkawt Presbyterian
Kohhran Sunday School Hall ah vui a ni ang.

2. Chief Minister Pu Lalduhoma chuan Mizoram sum dinhmun siamthat
mek a nih thu leh mita hmuh theih hmasawnna ni rih lo mahse sum leh
pai dinhmun hrisel zawk neih kawngah Mizoramin hma a sawn thu a
sawi.

3. Social Welfare Minister Pi Lalrinpuii’n home hrang hranga thalai tam
tak ruihhlo vanga enkawl ngaia an awm chu Mizoram tan hlohna nasa
tak a nih thu leh ram hmasawnna tithuanawptu a nih thu a sawi.

4. Prime Minister Narendra Modi chuan nimin chawhnu khan Guwahati,
Assam-a Lokapriya Gopinath Bardoloi International Airport-a terminal
building thar a hawng.

FORMER CM WIFE DEMISE

Chief Minister hlui Pu Lal Thanhawla Nupui Pi Lal Riliani (kum 82),
nimin tuka thi chu vawiin chawhnu dar khat hian Zarkawt Presbyterian
Kohhran Sunday School Hall ah vui a ni ang.

Pi Lal Riliani hi hun rei tak chhung chuap lamah harsatna a neih avangin
in lamah leh damdawiin lamah a inenkawl a, tun hnai khan a natna avang hian
Ebenezer Hospital ah admit leh niin nimin tuk khan Ebenezer ah hian a thi a
ni.

Mizo hmeichhe zinga felfai ber leh invawng ber, nu ropui leh chhuanawm
ber zinga mi Pi Lal Riliani hi zuk leh hmuam do kawngah leh hmeichhe
dinhmun chawi kan kawngah a thawh hlawk hle a, mi tam tak ngaihsan niin
felfai taka chhungkua a enkawl na chu mi in an ngai ropui hle a ni.

Pi Lal Riliani leh Ex Chief Minister Pu Lal Thanhawla hi kum 1969
February ni 24 ah innei fapa pakhat leh fanu 3 an nei a, tu 4 an neih bakah

tuchhuan 1 an nei bawk a ni.

FORMER CM WIFE CONDOLENCE

Chief Minister hlui Pu Lal Thanhawla nupui Pi Lal Riliani chuan ui tu a
ngah hle a, Sawrkar mi pawimawh tak tak bakah Central lama Congress
hotuten an ui thu an sawi a ni.



Larsap General Vijay Kumar Singh (Retd) chuan nimina thi ta Pi Lal
Riliani chu vantlang tana a hnathawh an hriat reng tur thu sawiin a sulhnu chu
chhuanawm atih thu a sawi a, Pi Lal Riliani'n a kalsan tak Pu Lal Thanhawla
te chhungkua a tawrhpui thu sawiin zuk leh hmuam do kawnga tha thawh
hlawk a nihna chu chhuanawm a tih thu a sawi bawk a ni.

Chief Minister Pu Lalduhoma chuan Mizoten Nu ropui an chan a ti a,
Mizoram tana a inpekna, entawntlaka a nungchang mawi tak leh thianghlimna
leh hriselna kawnga mipuite zirtirtu ropui tak a nihnate chu an theihnghilh
dawnlo tih sawiin A pasal Pu Lal Thanhawla a tawrhpui hle takzet a ti bawk.

Health Minister Pi Lalrinpuii pawhin Pi Lal Riliani chu Mizo nu ropui
leh ngaihsanawm, nu invawng leh entawn tlak a ni tih a sawi a. ngaihsan awm a
nih bakah pasal te kaihza venga thlawp tlat thin, mi entawn tlak a nih thu
social media kaltlangin a sawi a, a kalsan tak a pasal leh fanau, an chhungkua
chu Pathianin awmpui se a duh thu a sawi bawk.

Leader of Opposition leh MNF Vice President Pu Lalchhandama Ralte
chuan Pi Lal Riliani chu a ui thu sawiin Mizoram tan channa nasa tak anih thu
a sawi a, BJP President Dr K. Beichhua pawhin Pi Lal Riliani chu an ui takzet
tih sawiin Mizoram tana a thiltih te an hre reng dawn tih a sawi bawk.

All India Congress Committee Jt Secretary Matthew Anthony leh
Congress hruaitu dangte pawhin Pi Lal Riliani chu an ui takzet tih sawiin
ramchhungah Mizote ti hmingtha tu ani a ti a, a kalsan tak a chhungte an
tawrhpui takzet an ti bawk.

CM INAUGURATES THENZAWL SOLAR POWER PLANT

Chief Minister Pu Lalduhoma’n Mizoram sum dinhmun siamthat mek a
nih thu leh mita hmuh theih hmasawnna ni rih lo mahse sum leh pai dinhmun
hrisel zawk neih kawngah Mizoramin hma a sawn thu a sawi.

Nimina Megawatt 10 pe chhuak thei Ni zung chakna atanga electric
power siamna, 10MW Thenzawl Solar Power Plant a hawnnaah he thu hi Chief
Minister chuan a sawi a. Chief Minister chuan nimina solar power plant hawn
ni chu Mizoram tana ni lawmawm tak a nih thu sawiin a puitlin theihna tura
P&E Minister leh a thawhpuite chunga a lawm thu a sawi a. Chief Minister
chuan Sumsuihah 5§ MWp pechhuak thei tur Solar Park tan a nih leh tawh thu
leh zawh thuai tum a nih thu a sawi a ni.

Chief Minister chuan Solar Park siamna tur ruahmanna dang an la neih
nual thu leh heng erawh an la thlen thui lutuk loh thu a sawi a. Ruahmanna an
neih te chu Keifang - 10MWp te, Tumtuitlang, Serchhip — 10 MWp te,
Bawkmual, Hmunhmeltha — 10 MWp te, Denlung Ram, Hnahthial — 10 MWp
te, Tlabung Tlang, Lallen — 6 MWp te leh Dawhzau Zau, Lamzawl — 20 MWp
te a nih thu a sawi a ni.

Chief Minister chuan cheng vbc 676 crore senna tur, Megawatt 24 pe
chhuak thei tur Tuirini Hydel Project lung an phum thei tep tawh tih sawiin a
sum petu tur — New Development Bank hotute nen tunhnaiah a pisaa an
inkawm thu a sawi a. Mizoram sorkar tumruhzia an rawn hmuhin an phur thu
a sawi a ni. Chief Minister chuan Tuivai HEP, Megawatt 132 pe chhuak thei tur



ruahmanna pawh chak takin kan kalpui mek a nih thu a sawi a. He project hi a
hlawhtlin hunah chuan Mizoramin energy hnianghnar a nei thei tawh hial
dawn tih a sawi a ni.

AIR NEWS ON SOCIAL MEDIA
Chanchinthar hi Akashvani Aizawl atanga puan a ni a. AIR News Aizawl

Youtube Channel, All India Radio News Aizawl Facebook page Ileh

newsonair.gov.in ah te chanchinthar hi ngaihthlak leh chhiar theih a dah a ni.

Vawiin chawhnu dar 2 leh a chanve-ah Chanchinthar puan leh a ni ang.

WINTER FESTIVAL

Aizawl Lammuala Winter Festival chu mipuite’n an hlut hle a, hetihrual
hian lirthei veivak tibuai lo zawnga lirthei hunna felfai zawk neih tha an tih thu
tlawhtuten an sawi.

Akashvani Palai zawhna chhangin Thawhtanni atanga neih tan Winter
festival, 2025 tlawhtute chuan Mizoramah thalaite leh naupangte tana intih
thawvenna tur leh len khawthawnna tur hmun a van avangin hetianga sorkarin
mipuite tana intihhlimna hun a siam chu lawmawm an tih thu an sawi a.
Venhimna pawh an kengkawh tha hle a an hriat thu sawiin, naupang tan pawh
hun hlimawm tak hmanna tur a awm avangin an hlut hle tih an sawi a, hei
bakah hian sorkarin pumbilh mai lova event mangament kuta a hlan chuan a ti
felfai hle a an hriat thu an sawi bawk a. Mi tam tak tan sum lakluhna an
siamsak bawk avangin zawngchhang tlak hle a an hriat thu an sawi a ni.
Hetihrual hian lirthei dahna in a dawl loh avangin lirthei hunna felfai zawk
siam a, lirthei tlan tikhaihlak lo zawnga buatsaih tha an tih thu an sawi bawk a
ni.

Winter Festival 2025 hi December Ni 15 atanga nimin thleng Aizawl
Lammualah hman phawt a ni a, naktip Thawhlehni khian Christmas Parade
hmangin ropui taka khar tum a ni a, Parade hi Chanmari kawn atanga tanin

Lammualah Christmas Carol hmanga khar a ni dawn a ni.

SOCIAL WELFARE MINISTER

Social Welfare, Women and Child Development Minister Pi Lalrinpuii’n
home hrang hranga thalai tam tak ruihhlo vanga enkawl ngaia an awm chu
Mizoram tan hlohna nasa tak a nih thu leh ram hmasawnna tithuanawptu a nih
thu a sawi.

Nimina Lunglei North bialtu leh Lunglei High Powered Committee
(HPC) Vice Chairman Pu V. Malsawmtluanga, Lunglei West bialtu Pu T.
Lalhlimpuia leh Lunglei South bialtu Pu Lalramliana Papuia te nena Lungleia
home hrang hranga Krismas thilpek an hlannaah he thu hi Minister chuan a
sawi a. Sawrkarin ruihhlo ngaite a buaipui nasat thu leh sawrkar, kohhran leh
tlawmngai pawlte nen tang tlanga Hulhliap Short Stay buatsaih a nih thu
sawiin, ruihhlo ngaite chu Synod Rescue Centre, Aizawlah ni 20 chhung enkawl
a, ruihhlo an sim theih nan leh an taksa, rilru leh thlarau lam tan hma lakpui
an nih thu te, thiam thil zirna (skill training) te nen vil zui a, eizawnpui tlak
thiamna nei tam tak chher chhuah an nih tawh thu te a sawi a ni.



Minister leh MLA-te hian intiam rualin pawisa an thawh khawm cheng
nuai li chu home leh jail-ah te Krismas thilpek atan an sem a. Lunglei Home
TNT-ah cheng nuai hnih hlanin, WADA Centre, Bethel Centre,
Chhawmdawlna In, Rescue Centre leh District Jail-ahte cheng sing li theuh an
hlan thung a ni.

PM IN ASSAM

Prime Minister Narendra Modi chuan nimin chawhnu khan Guwahati,
Assam-a Lokapriya Gopinath Bardoloi International Airport-a terminal
building thar chu a hawng. Assam Chief Minister hmasa ber Gopinath
Bardoloi lim feet 80, airport terminal a awm chu a hawng bawk. Square metre
nuai 1.4 vel zeta zau, New Terminal Building hi kum tin passenger maktaduai
1.3 thlenga dawl tura duan a ni.

New Terminal Building ah hian Bamboo Orchids uar taka hman a ni a.
Guwahati-a mipui pungkhawmnaah thu sawiin,PM Modi chuan tun hnai kum
11 chhungin state chhungah project vaibelchhe nuai eng emaw zat senga tan leh
zawh fel a nih thu a sawi a. Act East Policy hnuaiah Centre-in Assam a ngaih
pawimawh thu sawiin, state chu Viksit Bharat tan a pawimawh tur thu a sawi.

Vawiin hian Prime Minister hian a programme ‘Pariksha Pe Charcha’
kalpui mek zingah school zirlai 25 te nen an Brahmaputra luiah cruise ship-ah
inkawmna hun a hmang dawn a. Hemi hnu hian hian khawpui chhunga Swahid
Smarak Kshetra sak thar, Assam Movement-a martar mi 860 te hriatrengna
atana sak chu a tlawh dawn a ni. Prime Minister hian cheng nuai 12,000 senga
Ammonia-Urea fertilizer project Bhumi Pujan a en bawk ang. Namrup-ah
vantlang inkhawmah thu a sawi bawk dawn a ni.

